
 

 

15. august 2019 UKA2019/162 

 

Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara: 

Akileraartarnikkut kalaallit eqqumiitsuliortuisa akileraartinneqartarunnaarnissaannik 

isertitaasa eqqumiitsuliornermik aallutaqarnertik tunngavigalugu aningaasaqarnikkut 

aamma allaffissornikkut kingunerisinnaasaasa misissuisoqarnissaanik Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Misissuineq 

UKA2020-mi Inatsisartunut agguaanneqarluni naammassereerneqarsimassaaq. 

(Inatsisartunut ilaasortaq Pele Broberg, Partii Naleraq) 

 

Tunngavilersuut: 

Partii Naleqqap isumaraa nunatsinni siunissami takornariaqarnikkut naatsorsuutigineqartoq 

malillugu aaqqiissusarnerit ingerlalluassappata kulturikkut aaqqissuussinerit iluamik 

ingerlasinnaanngitsut eqqumiitsuliortut pimoorussillutik aammalu uummaarissumik 

eqqumiitsuliortut akornanni ingerlasoqanngippat. Taamaattumik pisariaqarpoq eqqumiitsuliorneq 

aammalu kulturi siuarsarneqassappat tamanna aaqqissuussineq pisariaqarluinnartoq. 

Eqqumiitsuliortut oqaloqatigisareerlugit akileraartarnikkut akileraartarunnaarnissaat 

kujmerineqarnerusoq malunnarpoq. Isumaqarpugut suliaqarfimmi tapiisarnerit aammalu isertitat 

ataatsimoortumik akileraartarnikkut eqqarsaatigalugit annertuallaannginnerat tamanna 

malunnarnerusoq. 

Kalaallit Nunaanni akileraartarunnaarnissamik eqqarsaat eqqumiitsuliornermik sulialinnut 

soqutiginarnerusutut isigineqalersinnaanera takorloorneqarpoq, tamannalu annertunerusumik 

isertitatigut takornariaqarnikkut aammalu eqqumiitsuliornikkut aaqqissuussisarnertigut aammalu 

immaqa siunissaq ungasinnerusoq eqqarsaatigalugu, taamaattumik Partii Naleqqamiit 

soqutiginartilluinnarparput qanoq kinguneqarsinnaanera qanimut misissussallugu. 

Eqqumiitsuliortut akunnerminni oqallisigalugu qanoq “inuutissarsiutigalugu eqqumiitsuliortoq” 

inissisimanersoq eqqartortaraat ilisimavarput. Taamaattumik siunnersuutigineqartoq aallaavigalugu 



innersuussutigerusunnarpoq tunngaviusumik akileraartarnikkut oqariartaaseq atorneqareersoq 

“inuussutissarsiutigalugu eqqumiitsuliortoq” atorneqassasoq.1 

Tamanna tunngavigalugu siunnersuutigaarput kulturi iluaquserneqarumaartoq – eqqumiitsuliortoq 

ataasiinnaanngitsoq taamaattorli aamma innuttaasut ataasiakkaat kiisalu inuiaqatigiit ataatsimut 

isigalugit. 

 

Pisortanut aningaasatigut allaffissornikkullu kingunerisassai: 

Misissuinerup naammaginartumik naammassinissaanut Kalaallit Nunaanni eqqumiitsuliortut 

annertunerusumik misissuinermi ilaatinneqarnissaat pisariaqarluinnartutut isigineqarpoq. Uanilu 

misissuineq ilaatigut allaffissornikkut akileraartarnermik pisortaqarfimmiik allannguisoqarnissaanik 

pisariaqartitsilersinnaalluni. Tamanna tunngavigalugu naatsorsuutigineqarpoq misissuineq AC-mik 

ilinniagaqarsimasumik misissuineq 1½-mik , tassa 750.000 kr.-ninik naleqassagatinneqartoq. 

 

Namminersortunut aningaasaatigut allaffissornikkullu kingunerisassai: 

Soqanngilaq 

 

Innuttaasunut aningaasatigut allaffissornikkullu kingunerisassai: 

Soqanngilaq 

                                                           
1
§ 2, stk. 1. nr. 6 Inatsisartut inatsisaat Aningaasarsianit akileraarutit pillugit Inatsisartut inatsisaat 

nr. 12, 2. november 2006-imeersoq 

 

 

 


